
 Abstrak tesis yang dikemukakan kepada Senat Universiti Putra Malaysia, 
sebagai memenuhi keperluan untuk ijazah Doktor Falsafah 

 PATRIOTISME DALAM KALANGAN ETNIK MINORITI BUGIS 
DI SABAH, MALAYSIA 

 Oleh 

AL-AZHARRI SIDDIQ BIN KAMUNRI 

September 2018 

Pengerusi: Jayum Anak Jawan, PhD 
Fakulti: Ekologi Manusia 

Patriotisme merupakan salah satu nilai kenegaraan yang sangat penting dalam 
pembinaan sesebuah negara. Dalam konteks negeri Sabah, kepelbagaian etnik, 
agama, budaya, fahaman politik dan keunikan undang-undang negeri Sabah 
merupakan faktor-faktor yang sangat penting dalam pembentukan tahap 
patriotisme sesebuah etnik di Sabah. Kajian ini bertujuan mengukur tahap 
patriotisme dalam kalangan etnik minoriti Bugis di Sabah. Kajian ini penting 
kerana tidak ada kajian yang lepas mengenai tahap patriotisme etnik Bugis di 
Sabah. Dari aspek undang-undang negeri Sabah, terdapat lebih 30 etnik yang 
diiktiraf sebagai pribumi Sabah. Walau bagaimanapun, status etnik Bugis Sabah 
tidak termasuk sebagai pribumi Sabah walaupun mereka telah menetap di 
Sabah sejak tahun 1868 lagi. Kedudukan etnik Bugis Sabah dalam 
Perlembagaan Persekutuan Malaysia adalah lebih baik di mana mereka diiktiraf 
sebagai bumiputera kerana memenuhi kriteria yang ditetapkan seperti 
beragama Islam, berbahasa Melayu dan mengamalkan adat budaya Melayu.  
Walaupun generasi kedua Bugis Sabah dan seterusnya telah melalui proses 
asimilasi dengan etnik tempatan yang lain melalui perkahwinan campur, 
pendidikan, ekonomi dan sosiopolitik tetapi permasalahan utama patriotisme 
mereka masih lagi berlaku. Metodologi yang digunakan dalam kajian ini adalah 
lebih kepada kaedah kuantitatif, manakala kaedah kualitatif merupakan 
pelengkap di mana kombinasi pelbagai kaedah telah melengkapi antara satu 
sama lain. Kaedah kuantitatif digunakan untuk mendapatkan data di lapangan, 
manakala kaedah kualitatif pula merupakan kaedah untuk mengolah data yang 
diperoleh dari pelbagai sumber seperti data statistik, rujukan daripada buku, 
tesis dan kajian terdahulu yang berkaitan. Oleh hal yang demikian, kajian ini 
menggunakan kaedah kuantitatif untuk menganalisis dan menilai sikap 
responden terhadap tahap patrioitsme, manakala kaedah kualitatif pula 
bertujuan untuk saling melengkapkan data kuantitatif dalam menghuraikan 
permasalahan patriotisme etnik Bugis di Sabah. Hasil penemuan kajian ini 
menunjukkan bahawa faktor-faktor seperti latar belakang demografi dan dimensi 
pengukuran patriotisme telah mempengaruhi tahap patriotisme etnik Bugis di 
Sabah. Namun demikian, hasil penting kajian ini menujukkan tahap patriotisme 

mereka adalah di tahap tinggi di mana perbandingan menunjukkan purata 
keseluruhan lebih tinggi daripada Indeks Patriotisme Negara di peringkat 
nasional. Rumusan, walaupun dalam kalangan mereka masih ada yang 
mengekalkan keunikan identiti etnik Bugis tetapi patriotisme mereka kepada 
negeri Sabah dan negara Malaysia adalah tinggi dan ianya telah membezakan 
diri mereka dengan orang Bugis dari negara Indonesia. 

Patriotism is one of the most crucial state values in the construction of a country. 
In the context of Sabah, the diversity of ethnic, religious, cultural, political and 
uniqueness of the Sabah state constituents are significant factors in forming the 
level of ethnic patriotism in Sabah. This study aims to measure the level of 
patriotism among Bugis ethnic minorities in Sabah. This study is important 
because there is no previous study on the level of Bugis ethnic patriotism in 
Sabah. From the aspect of the Sabah state law, there are over 30 ethnicities 
recognized as Sabah natives. However, ethnic Bugis Sabah status is not 
included as Sabah's natives although they have settled in Sabah since 1868. 
The ethnic position of Bugis Sabah in the Federal Constitution of Malaysia is 
better where they are recognized as Bumiputras for meeting the prescribed 
criteria of Islam, Malay language and practicing Malay customs. While the 
second generation of Bugis Sabah and beyond have been through the process 
of assimilation with other local ethnics through mixed marriages, education, 
economics, social and politics, their central patriotism still exists. The 
methodology used in this study is more than quantitative methods, while 
qualitative methods are complementary where the combination of various ways 
has complemented each other. Quantitative methods are used to obtain data in 
the field, while qualitative methods are methods for processing data collected 
from various sources such as statistical data, references from books, theses, 
and related previous studies. Therefore, this study uses quantitative methods to 
analyze and evaluate respondents' attitudes towards patriotism levels, while 
qualitative methods are aimed at complementing quantitative data in describing 
the problems of ethnic Bugis patriotism in Sabah. The findings of this study show 
that factors such as demographic background and dimension of patriotism 
measurement have influenced the level of ethnic Bugis patriotism in Sabah. 
However, the critical outcome of this study suggests that their level of patriotism 
is at a high level where the comparison shows the overall average more elevated 
than the National Patriotic Index at the national level. The formulation, although 
among them still exists, maintains the uniqueness of Bugis ethnic identity but 

their patriotism to the state of Sabah and Malaysia is high, and they have 
distinguished themselves with the Bugis from Indonesia.  

1 

BAB 1 

PENGENALAN 

1.1 Pendahuluan 

Etnik Bugis adalah satu daripada banyak kumpulan etnik kecil yang terdapat di 
negeri Sabah. Sabah terkenal dengan kumpulan etnik terbesar seperti Kadazan-
Dusun, Murut, Bajau dan Cina tetapi banyak lagi kumpulan kecil seperti Jawa, 
Banjar, Bugis, Toraja, Pakistan dan Arab telah digolongkan sebagai kumpulan 

umiputera lain-
terlalu kecil untuk dikategorikan sendiri. Namun, apabila dicampurkan sebagai 
kelompok peribumi seperti ini, jumlah keseluruhan mereka meningkat sekitar 
35% dari penduduk negeri Sabah. 

Tesis ini mengkaji mengenai etnik Bugis di Sabah, iaitu salah satu daripada 
umiputera lain- . Mereka dianggarkan sekitar 225,000 orang dan 

kebanyakan daripada mereka menduduki tempat seperti daerah Tawau, Kunak, 
Lahad Datu, Sandakan dan Semporna1. 

1.2 Permasalahan Kajian 

Kajian mengenai tahap patriotisme adalah penting kerana ia merupakan isu 
utama dalam bidang politik. Patriotisme adalah permasalahan utama dalam 
sains politik berhubung dengan isu pembinaan negara bangsa. Perkara yang 
sering menjadi pertanyaan dalam bidang ini ialah, apakah kepentingan dan 
peranan patriotisme dalam proses membina negara bangsa.

Dalam konteks ini, maka persoalan utama berkaitan pembinaan negara bangsa 
dan patriotisme ialah apakah bentuk patriotisme dan aras patriotisme yang 
penting dan menyumbang kepada sebuah negara bangsa. Bagi sebuah negara 
yang masih baharu, khasnya yang baharu melepaskan diri dari cengkaman 
penjajah seperti Malaysia, maka persoalan patriotisme amat penting untuk 
menunjukkan bahawa perjalanan pembinaan negara bangsa bagi negara 
baharu seperti Persekutuan Malaysia terletak di landasan yang betul. 

Hal ini bertambah penting bagi sebuah negara yang bersifat majmuk dan bagi 
negara yang mempunyai rakyat berbilang bangsa, keturunan dan asal-usul. 
Dalam konteks ini, apakah aras patriotisme mereka kepada sebuah negara 
baharu yang mereka anggap kini sebagai negara mereka. Apakah bentuk dan 
sifat patriotisme yang mereka amalkan selaras dengan sifat dan bentuk yang 

1 Jabatan Perangkaan Malaysia, (2010). Royal Commission Inquiry (RCI) Mengenai Kad 
Pengenalan Sabah, Putrajaya, Kementerian Dalam Negeri, hlm. 27 

sedia ada diamalkan oleh penduduk dan rakyat negara bangsa yang mereka 
datangi. 
 
 
Kajian kes ini dalam kalangan etnik Bugis adalah bagi menyelidiki dan menjawab 
persoalan umum bidang sains politik berkaitan proses membina negara bangsa 
baharu dan menilai sejauh mana etnik Bugis yang berasal dari Sulawesi Selatan 
dahulu dan sekarang menganggap Persekutuan Malaysia/ Sabah sebagai tanah 
setia mereka.  
 
 
Selain daripada isu tahap patriotisme mereka, isu lain yang menjadi 
permasalahan utama dalam kajian ini ialah peminggiran etnik Bugis Sabah 
dalam sistem sosial di Sabah. Peminggiran yang dimaksudkan seperti penafian 
hak bumiputera Sabah ke atas etnik Bugis Sabah di mana mereka dikategorikan 
sebagai bumiputera lain-lain. Dengan berlakunya peminggiran ini, maka mereka 
sebagai rakyat Malaysia dan warganegara yang berasal dari Sabah tidak dapat 
menikmati hak-hak keistimewaan seperti memiliki tanah, biasiswa kerajaan 
negeri dan pekerjaan di dalam sektor kerajaan negeri. Persoalan yang timbul 
daripada permasalahan itu ialah adakah etnik Bugis Sabah tidak patriotik, atau 
patriotisme mereka dipersoalkan atau tahap patriotisme mereka rendah 
sehinggakan mereka dipinggirkan. Maka kajian ini sangat penting untuk 
menjawab permasalahan tersebut. 
 
 
1.3 Persoalan Kajian  
 
Berdasarkan kepada permasalahan kajian yang dinyatakan di atas, maka lima 
persoalan kajian adalah seperti yang berikut:  
 
 
i. Apakah itu patriotisme? 
ii. Apakah tahap patriotisme etnik Bugis di Sabah? 
iii. Apakah ada perbezaan tahap patriotisme etnik Bugis di Sabah 

berdasarkan latar belakang demografi mereka? 
iv. Yang mana satu faktor terpenting dalam mempengaruhi aras 

patriotisme etnik Bugis di Sabah? 
v. Apakah faktor yang akan mempengaruhi bentuk, aras dan jenis 

patriotisme dalam kalangan etnik Bugis di Sabah? 
 

 
1.4 Objektif Kajian 
 
Berdasarkan kepada persoalan kajian, maka objektif kajian ini adalah: 
 
 
i. Mengukur tahap patriotisme etnik Bugis Sabah mengikut dimensi 
patriotisme (Kenegaraan, bahasa Melayu sebagai bahasa rasmi, Institusi Negeri 
dan Negara, Interaksi kaum, Penglibatan dalam aktiviti sosial, Penggunaan 
produk tempatan dan Ketatanegaraan. 

ii.  Menentukan perbezaan patriotisme etnik Bugis Sabah berdasarkan 
latar belakang demografi.  
 
iii. Mengenalpasti faktor-faktor yang mempengaruhi patriotisme dalam 
kalangan etnik Bugis di Sabah.  
 
iv. Menganalisis interaksi etnik Bugis Sabah dengan etnik lain di Sabah 
berdasarkan tujuh dimensi patriotisme iaitu dimensi Kenegaraan, Bahasa 
Melayu sebagai bahasa rasmi, Institusi Negeri dan Negara, Interaksi kaum, 
Penglibatan dalam aktiviti sosial, Penggunaan produk tempatan dan 
ketatanegaraan). 
 
 
1.5 Kepentingan Kajian 
 
Kajian kes mengenai patriotisme etnik Bugis di Sabah adalah penting kerana 
beberapa sebab di bawah. 
 
 
i. Tesis ini menjawab pelbagai persoalan utama mengenai etnik Bugis di 
Sabah khususnya berkaitan tahap patriotisme mereka khususnya kepada negeri 
Sabah dan negara Malaysia. Persoalan ini sering dibangkitkan mengenai 
kesetiaan etnik Bugis di Sabah walaupun mereka telah beratus tahun menetap 
di Sabah dan telah menunjukkan kesetiaan serta kecintaan kepada negeri 
Sabah sebagai tanah air mereka. Persoalan ini adalah penting untuk melihat 
kecintaan dan kesetiaan mereka yang sudah lama tidak lagi berkiblatkan kepada 
negeri asal nenek-moyang mereka di Sulawesi Selatan, Republik Indonesia. 
 
ii. Kajian ini memberi jawapan dan gambaran yang lebih terperinci dalam 
aspek imigrasi etnik Bugis dari Indonesia memasuki negeri Sabah tanpa henti 
setiap tahun sejak sebelum penubuhan Persekutuan Malaysia pada 1963 
sehingga sekarang. Kemasukan mereka tanpa henti adalah kerana permintaan 
tenaga buruh yang tinggi di Sabah serta faktor hubungan kekeluargaan antara 
dua negara, iaitu Sabah/Malaysia dan Indonesia. Selain itu, faktor ekonomi dan 
politik juga turut penting dalam proses imigrasi etnik Bugis ke Sabah/Malaysia 
yang sudah diperjelaskan. Laporan oleh Kementerian Pembangunan Wanita, 
Keluarga dan Masyarakat (2014), telah menerangkan lagi bahawa walaupun 
kemasukan buruh dari Indonesia turut melibatkan etnik-etnik lain seperti Jawa, 
Banjar, Timor, Bolongan dan Tidung tetapi buruh etnik Bugis lebih ramai dan 
disukai oleh majikan-majikan di Borneo Utara ketika itu. 
 
iii. Kepentingan kajian ini turut dapat mendedahkan keistimewaan etnik 
Bugis berbanding etnik lain dari Indonesia sehinggakan jumlah mereka lebih 
ramai diambil sebagai pekerja oleh syarikat-syarikat perladangan di Sabah 
berbanding etnik yang lain. Perkara ini turut digambarkan oleh Yong Leng Lee 
(1965) dalam kajiannya yang bertajuk The North Borneo, A Study in Settlement 
Geography. 
 
iv. Kepentingan kajian ini juga memberi jawapan kepada persoalan sama 
ada interaksi Bugis Sabah dengan etnik-etnik lain berjaya atau tidak dari segi 
tujuh dimensi pengukuran patriotisme iaitu dimensi Kenegaraan, Bahasa Melayu 

sebagai Bahasa Rasmi, Institusi Raja dan Kesultanan, Interaksi Kaum, 
Penglibatan Dalam Aktiviti Sosial, Penggunaan Produk Tempatan dan 
Ketatanegaraan. 
 
v. Kajian ini menjadi sangat penting kerana ianya menunjukkan kewajaran 
atau sebaliknya etnik itu dilayan dengan hak yang sama seperti etnik lain di 
Sabah/Malaysia dengan menunjukkan ukuran patriotisme sebenar etnik Bugis 
di Sabah.  
 
 
1.6 Skop Kajian 
 
Skop kajian kes ini terhad kepada tempat dan masa. Pertama, kajian lapangan 
dijalankan antara bulan September 2016 hingga Disember 2016. Namun 
demikian, pengalaman sendiri sebagai ahli etnik Bugis Sabah banyak membantu 
mendalamkan lagi pemahaman dan pengetahuan mengenai subjek yang dikaji.  
 
 
Kedua, kajian ini terhad kepada etnik Bugis yang menetap dan merupakan 
rakyat Malaysia di Sabah.  
 
 
Ketiga, kajian lapangan untuk mendapatkan data primer, iaitu dari kampung 
yang majoriti diduduki etnik Bugis dilakukan di tiga daerah di negeri Sabah iaitu 
Tawau, Semporna dan Lahad Datu. Pemilihan empat daerah ini adalah 
berdasarkan faktor sejarah di mana kawasan tersebut adalah kawasan pertama 
didatangi etnik Bugis sejak tahun 1868 dahulu apabila mereka berhijrah dari 
Sulawesi, Republik Indonesia ke Sabah. Kawasan-kawasan tersebut juga 
merupakan tempat-tempat yang paling ramai jumlah penduduk mewakili etnik 
Bugis di Sabah. 
 
 
1.7 Organisasi Tesis 
 
Tesis ini dibahagikan kepada tujuh bab untuk menjawab empat objektif kajian 
ini. Bab 1 adalah membincangkan kerangka penyelidikan mengenai etnik Bugis 
Sabah dan memberikan gambaran awal bagaimana kajian ini dijalankan. 
Perbincangan meliputi latar belakang kepada kajian yang dijalankan, 
permasalahan kajian iaitu meletakkan etnik Bugis dalam konteks masyarakat 
negeri Sabah secara khususnya dan Malaysia amnya, skop kajian, objektif 
kajian, kepentingan kajian, kerangka kajian dan organisasi tesis.  
 
 
Bab 2 adalah sorotan kajian lepas yang berkait dengan konsep dan teori penting 
yang dirujuk dalam kajian ini. Bahagian ini juga akan mengandungi sorotan 
kajian lepas mengenai sejarah, budaya dan kedatangan etnik Bugis ke Sabah 
di mana ianya penting untuk memahami dengan mendalam latar belakang kajian 
kes ini. Dalam kajian terdahulu, dua sarjana barat telah dipilih kerana kajian 
mereka mengenai kenegaraan dan pembinaan negara bangsa sangat signifikan 

dengan kajian ini. Mereka ialah Samuel Hungtinton2 dan Francis Fukuyama3. 
Manakala dua sarjana tempatan yang sudah lama mengkaji etnik Bugis Sabah 
ialah Asmiati Amat4 dan Suraya Sintang5, kedua-duanya dari Universiti Malaysia 
Sabah (UMS). Bab ini juga membincangkan Indeks Patriotisme Negara  yang 
merupakan hasil kajian oleh Biro Tatanegara (BTN), Jabatan Perdana Menteri 
(JPM) dengan kerjasama Universiti Teknologi Mara (UiTM). Terdapat beberapa 
indeks lain seperti Indeks Maqasid Syariah (JAKIM), Indeks Kesejahteraan 
Keluarga (LPPKN), Indeks Belia Negara (IYRES), Indeks Kesejahteraan Rakyat 
Malaysia (EPU), Indeks PADU (KPM) dan Indeks Ketegangan Masyarakat 
(JPNIN). Walau bagaimanapun, daripada tujuh indeks tersebut hanya Indeks 
Patriotisme Negara oleh BTN dengan UITM sahaja yang paling relevan kerana 
kajiannya mengenai tahap patriotisme etnik rakyat Malaysia di mana ianya 
serupa dengan tesis ini iaitu mengukur tahap patriotisme etnik Bugis Sabah. 
Sebaliknya, indeks-indeks yang lain hanya mengukur tahap perpaduan sahaja. 
Walau bagaimanapun, semua indeks tersebut turut merupakan bahan rujukan 
yang penting dan diselitkan juga dalam tesis ini. 
 
 
Dalam Indeks Patriotisme Negara, kajian melibatkan kumpulan sasaran, latar 
belakang, objektif kajian dan sumbangan Indeks Patriotisme Negara dalam 
pengukuran tahap patriotisme rakyat Malaysia.Dalam hal ini, perbandingan 
dapat ditunjukkan di antara tahap patriotisme etnik Bugis di Sabah dengan tahap 
patriotisme di peringkat nasional. Di samping itu, bab ini juga membincangkan 
patriotisme awal di Sabah, patriotisme awal etnik Bugis Sabah, kategori Melayu 
berdarah Bugis, Bugis Indonesia Bukan Bertaraf Warganegara, Bugis Bukan 
Warganegara, latar belakang etnik bugis di Sulawesi Selatan, Indonesia, 
kerajaan-kerajaan Bugis di Sulawesi Selatan, Indonesia, kebudayaan etnik 
Bugis dan struktur sosial etnik Bugis. 

                                                           
2  Samuel P. Huntington adalah ketua jabatan ilmu politik di Universiti Harvard dan Ketua Harvard 

Ecademy untuk kajian antarabangsa dan serantau di Weather Center For International Affairs 
(1999-2000). Huntington meneliti pelbagai perubahan yang menonjol menyentuh persoalan 
identiti nasional Amerika, implikasi dan pelbagai perubahan terhadap peranan Amerika di dunia 
antarabangsa. Buku beliau berjudul The Clash of Civilization and Remarking of World Order 
(1996), merupakan buku beliau paling terkenal, mencetuskan polemik  dan diterjemahkan di 
seluruh dunia termasuk dalam bahasa Melayu. Buku lain bertajuk "Culture Matters How Values 
Shape human progress (2000). Huntington memfokuskan kepada persoalan identiti nasional 
Amerika, patriotisme dan pembinaan negara bangsa. 

3  Yoshihiro Francis Fukuyama adalah ilmuwan politik. Fukuyama dikenali kerana bukunya yang 
sangat popular bertajuk The End of History and the Last Man (1992), yang berpendapat bahawa 
penyebaran demokrasi liberal dan kapitalisme Barat menandakan titik akhir evolusi sosial-
budaya manusia. Namun demikian, buku selanjutnya yang berjudul Trust: Social Virtues and 
Creation of Prosperity (1995) menyesuaikan posisi awalnya dan mengakui bahwa kebudayaan 
tidak dapat dipisahkan dari ekonomi.  

4  Asmiaty Amat adalah pensyarah dalam bidang kajian etnik, penataran ilmu dan bahasa di 
Universiti Malaysia Sabah (UMS). Beliau banyak mengkaji mengenai etnik Bugis Sabah dan 
paling dikenali ialah Siri etnik: Bugis Sabah (2012). Manakala kajian beliau yang lain ialah Adat 
Melayu dan prasangka etnik, isu-isu dan persoalan (2007), Work Ethics: A Study on Public 
Organization (2017), dan Adat dan ritual kematian di Sabah (2010). 

5  Suraya Sintang adalah pensyarah kanan di Universiti Malaysia Sabah (UMS) dalam bidang 
etnik. Kajian beliau yang terkenal ialah Sejarah dan Budaya Bugis di Tawau (2007). Di antara 
kajian beliau yang lain mengenai Bugis Sabah ialah Fenomena sinkretisme-Islam dalam adat 
resam masyarakat Bugis: kajian kes daerah Tawau, Sabah (2003). 

Bab 3 membincangkan metodologi kajian. Kajian ini menggunakan kombinasi 
pelbagai kaedah di mana kaedah kuantitatif adalah kaedah yang utama dan 
kaedah kualitatif merupakan pelengkap. Perbincangan dalam bab ini 
merangkumi reka bentuk kajian, pemboleh ubah kajian, pengukuran tahap 
patriotisme, kaedah pengumpulan data, kaedah persampelan data, kumpulan 
sasaran, reka bentuk persampelan, saiz sampel, analisis data, statistik diskriptif 
untuk mengenalpasti tahap patriotisme etnik Bugis Sabah, ujian parametik iaitu 
ujian T dan ANOVA untuk mengenalpasti tahap patriotisme dalam kalangan 
Bugis Sabah berdasarkan demografi. Model regresi linear pelbagai digunakan 
untuk mengenalpasti faktor demografi yang mempengaruh tahap patriotisme, 
dan data di analisa menggunakan perisian komputer IBM SPSS 22. 
 
 
Bab 4 merupakan penerangan mengenai sejarah etnik Bugis daripada aspek 
politik, sosial dan ekonomi. Etnik Bugis di negeri asal di Sulawesi Selatan, 
Indonesia turut memiliki sejarah yang agung di mana dalam tempoh beratus 
tahun mereka mempunyai sistem kerajaan beraja sebelum ianya musnah akibat 
perang saudara serta kesan daripada dasar penjajahan kolonial Belanda. 
Manakala daripada aspek sosial menunjukkan keunikan etnik Bugis dengan 
memiliki adat resam tersendiri, di samping mempunyai bahasa serta tulisan 
tersendiri. Daripada aspek ekonomi, etnik Bugis sangat terkenal sebagai 
peladang di lautan  dengan kemahiran menggunakan kapal sendiri yang diberi 
nama Pinisi. Dalam pada itu, bab ini juga menjelaskan tentang proses migrasi 
etnik Bugis ke Sabah sejak beratus tahun dahulu sehingga ke hari ini. Ken 
Goodlet (2017), dalam catatannya yang terkenal iaitu Tawau a community Story 
in photos menjelaskan bahawa pertapakan etnik Bugis di Sabah dikesan seawal 
tahun 1890 melalui perlantikan Puado sebagai Ketua Daerah Tawau pada tahun 
1892. 
 
 
Bab 5 adalah mengenai latar belakang kajian dan responden di mana ianya akan 
membincangkan kawasan pungutan data dan demografi etnik Bugis Sabah 
seperti umur, jantina, tempat tinggal, tahap pendidikan, pekerjaan dan sub etnik.  
 
Bab 6 adalah perbincangan mengenai sifat-sifat patriotisme yang merupakan 
instrumen penting semasa membuat kajian di lapangan. Perbincangan dalam 
bab ini menjelaskan lagi hubungan di antara patriotisme Bugis Sabah dengan 
teori-teori patriotisme yang dikemukakan dalam Bab 2. Justeru itu, Bab 6 
menghuraikan dapatan kajian selaras dengan objektif kajian yang telah 
ditetapkan iaitu mengenai instrumen yang digunakan untuk mengukur tahap 
patriotisme dalam kalangan etnik Bugis di Sabah. Perbincangan dapatan kajian 
ini juga berkaitan dengan objektif untuk membina satu pengukuran sikap 
patriotisme yang didasarkan kepada beberapa pandangan sarjana dari barat 
seperti Huntington, Fukuyama dan Almond and Verba. Manakala beberapa 
sarjana tempatan yang mempunyai pandangan patriotisme yang penting seperti 
Ku Hasnita Ku Halim, Asmiaty Amat, Suraya Sintang dan beberapa nama 
sarjana lagi. Kajian oleh UiTM dan Biro Tatanegara (BTN), Jabatan Perdana 
Menteri mengenai indeks patriotisme rakyat Malaysia turut diberi ulasan. 

Bab 7 merupakan perbincangan mengenai faktor-faktor patriotisme di mana 
ianya dikaitkan dengan teori-teori patriotisme yang telah dibincangkan semasa 
di dalam Bab 2 mengenai literatur. Sehubungan itu, bab ini menjelaskan apakah 
faktor-faktor penting yang menyebabkan atau mempengaruhi tahap patriotisme 
setiap dimensi patriotisme dalam kalangan responden etnik Bugis di Sabah. Bab 
ini sangat penting untuk melihat objektif kajian dapat dijawab dengan baik. 

Bab 8 merupakan rumusan terhadap hasil kajian yang telah dilakukan beserta 
limitasi dan cadangan. Turut disarankan dalam bahagian ini adalah bagaimana 
kajian mengenai etnik Bugis dapat memberi sumbangan besar dalam proses 
pembinaan negara Malaysia dan negeri Sabah. Di samping itu, hasil kajian ini 
dapat dimajukan ke hadapan di masa hadapan untuk lebih mengenali mereka 
sebagai rakyat Malaysia di Sabah. Akhir sekali, sedikit sebanyak kajian 
mengenai patriotisme ini penting bagi melonjakkan kesetiaan kepada tanah air 
ke aras yang lebih tinggi dan kajian etnik Bugis boleh menjadi jendela kecil 
bagaimana hal ini boleh maju ke hadapan bagi sebuah negara bangsa yang 
bersatu padu. 

1.8 Kesimpulan 

Bab ini telah menghuraikan permasalahan kajian dengan beberapa persoalan 
dan objektif kajian sebagai teras dalam tesis ini, serta menentukan lompang 
yang akan diisi kajian ini seperti yang ditujukkan dalam bab sorotan literatur, dan 
membahaskan kerangka penyelidikan tahap patriotisme etnik Bugis Sabah yang 
menjadi alat analisis tesis ini. Hal ini penting dilakukan kerana ianya memandu 
penganalisian tahap patriotisme etnik Bugis di Sabah. Perlu dijelaskan ialah, 
etnik Bugis di Sabah telah mengalami perubahan sejak mereka berhijrah di 
negeri Sabah semasa gelombang pertama pada tahun 1868 dan gelombang 
kedua pada tahun 1950an. Perubahan yang berlaku adalah sejajar dengan 
kemajuan mereka dan ini telah mempengaruhi tahap patriotisme mereka kepada 
negara baharu mereka. Dalam konteks kenegaraan, patriotisme merupakan 
elemen yang sangat penting untuk menilai sejauhmana aras cinta dan 
kesanggupan berkorban kepada negara.  

